BIDEZKO MERKATARITZAREN ALDEKO IKASTETXEA ZIURTAGIRIA JASO DU zarauzko LA SALLEK



Jende Xumea taldeko kideak ziurtagiriarekin  
Ziurtagiria lortzen duen Euskal Herriko lehen ikastetxea da Zarauzko La Salle , eta ostiral arratsaldean jaso zuen Etxezabalan eginiko ekitaldian, Proydeko Bidezko Merkartaritzako arduradun Valentina Andaloniren eskutik. Modu horretan, La Sallek formalizatu egin du orain dela ia bi urte hartu zuen Bidezko Merkataritzarekiko duen konpromisoa.

La Salle ikastetxeko Bidezko Merkataritzako arduradun Maite Pardinak azpimarratu nahi izan ditu ikastetxearen hezkuntza proiektuaren bi ezaugarri: alde batetik, “gizartearen zerbitzura egotea” eta bestetik, “justizia sustatzea”. Hainbat egitasmo aurrera eraman dituzte aipatu ezaugarriak gauzatzeko, eta 2013an Bidezko Merkataritzari heldu zioten, ikastetxeko Jende Xumea taldearekin. Bi urteko ibilbidea egin duen taldea da, ikasle ohiez osatutakoa eta bi irakasleren ardurapean. “Bi urteko formazioa egiten da bolutariotzan eta kooperazioan, nazioarteko boluntzariotza esperientzia bat izateko. Baina inportantea iruditzen zitzaigun hemen bertan, gure gizartean ere, konpromiso bat hartzea eta erronka bati heltzea. Horrela, talde bezala gure ikastetxean Bidezko Merkataritzaren ardura hartzea erabaki genuen”.

Pausoak ematen joan dira pixkanaka-pixkanaka, ziurtagiria lortzeraino: “Ez ginen horretan pentsatzen jarri honekin hasi ginenean, baizik eta benetan sinesten genuen proiektu bat zelako”. Ziurtagiria beste bultzada bat izango dela uste du Pardinak, “ikastetxe eta hezkuntza elkarte bezala aurrera jarraitzeko eta erronka berriei heltzeko. Izan ere, “arlo honetan oraindik lan asko dago egiteko.  Bi urte hauetan honaino iritsi gara, baina oraindik urte asko dugu aurretik eta honekin jarraituko dugu”.

Valentina Andalonik berak bultzatu zituen ziurtagiria ateratzera, nolabait ere, funtzionamendu egokia zuela ikusita. “Asko pozten nau hau abiapuntu bat baino ez dela jakitea. Norabide berean lanean jarraituko dugula jakitea, alegia. Sari hau kopromiso horren bermea da”.  Aitorpena lortzeko lau irizpide bete behar ditu ikastetxe batek, eta La Sallek “sobera” betetzen dituela nabarmendu zuen Proydeko ordezkariak.

La Salleko zuzendari Aran Lertxundik, bere aldetik, adierazi zuen agiriaren atzean “konpromiso eta betebehar batzuk ” daudela, eta horiei eusteko borondatea dutela. Ziurtagiria bi urtean behin berritzen da, gainera. Udaleko Ongizate zinegotzi Gloria Vazquezek oso garrantzitsutzat jo du La Salle ikastetxeak Bidezko Merkataritzaren alde egindako lana. “Alde horretatik, aurrerapausoak emateko gogoa dugu Udal bezala, bide polita eta interesgarria iruditzen baitzaigu. Ea posible den egunen batean Zarauzko Udalak ere halako aitorpen bat jasotzea”.

